
Kalaallit Nunaata iluani ilaasunik, allakkanik nassiussanillu angallassinermut kiffar-

tuunneqarnissamik isumaqatigiissutit nutaat. 

 

Naalakkersuisut inassutigaat, 

- Kontup pingaarnerup 73.01.08-p ataani Kalaallit Nunaata iluani ilaasunik, allakkanik 

nassiussanillu angallassineq pillugu sullissisut ilanngussaq 2-mi taaneqartut isumaqatigiissu-

siorfiginissaannut Naalakkersuisut Ineqarnermut, Attaveqarnermut Angallannermullu Naalak-

kersuisoq piginnaatissagaat. Isumaqatigiissutinut akigititassat sivisussuserititassallu ilanngus-

saq 2-mi takussutissiami allassimasutut ilusilerneqassapput. 

 

Aningaasaqarnermut Ataatsimiititaliap oqaaseqaatai 

Suliassami matumani angallannermut tunngasuni kiffartuunneqarnissamik nutaanik isumaqa-

tigiissuteqarnissamut Aningaasaqarnermut Ataatsimiititaliamit ilalerneqarnissartik Naalakker-

suisut qinnutigaat. Kiffartuunneqarnissamik isumaqatigiissutit atuuttut ulloq 31. december 

2012 atorunnaartussaapput. 

 

Qinnuteqaateqartoqarpoq 2012-imut Aningaasanut inatsimmi kontumut pingaarnermut 

73.01.08-mut oqaasertaliussaq tunngavigalugu. Oqaasertaliussaq ima oqaasertaqarpoq: 

 

”Konto pingaarneq 73.01.08 Ilaasunik angallassinermut tapiissutit 

Naalakkersuisut, Aningaasaqarnermut Ataatsimiititaliap akuersineratigut, konto pi-

ngaarnermi matumani siunertarineqartut iluanni suliassanik aaqqiinissamut suleqa-

tissanik avataaneersunik isumaqatigiissuteqarnissamik piginnaatinneqarput. Isuma-

qatigiissutini 1.202 mio. kr.-nit qaangerneqassanngillat piffissamilu 2012-2022-mut 

atorneqaqqusaallutik. 

 

Konto pingaarneq 73.01.08 Ilaasunik angallassinermut tapiissutit-mut nassuiatit 

Tamanut timmisartumik angallassinerup umiarsuarmillu angallassinerup ingerlannis-

saannut isumaqatigiissuteqarnikkut sipaarniuteqarnikkut ukiuni arlalinni atuuttussa-

mik isumaqatigiissuteqarnissamut Naalakkersuisut tunngavissaqalernissaat oqaaser-

taliussatigut qulakkeerneqarpoq. 

Oqaasertaliussat AI 2011-miit iluarsineqarlutik ingerlateqqitaapput.” 

 

Tamanna tunngavigalugu angallannikkut suliassat isumagineqarnissaannut neqerooruteqartit-

sisoqarsimavoq. Qinnuteqaat nassiunneqartoq Aningaasanut inatsimmi piginnaatitsissutip 

imarisamigut aningaasatigullu killiliussaasa angallassisartullu neqerooruteqarnerminni tun-

ngavigisimasaasa iluaniippoq. 

Ataatsimiititaliap ilisimaaaraa neqeroorutit attatiinneqarneqarnissaannut piffissarititaasoq ul-

loq 1. august 2012-imut killeqartoq, tamatumali isiginiarneqannginnissaa toqqarlugu, naak ta-

manna nutaamik neqerooruteqartitsisoqassappat tamatumunnga atatillugu angallassisartut ne-

qeroorutaannik akisunerulersitsisinnaagaluartoq.  

 

Ataatsimiititaliaq suliap suliarineqarneranut atatillugu Ineqarnermut, Attaveqarnermut Angal-

lannermullu Naalakkersuisumik apersuisimavoq.  

 

Ataatsimiititaliaq matumani makkuninnga apeqquteqarlunilu kissaateqarniarpoq: 

 

Ilaannakortumik akuersissuteqarsinnaanermut itigartitsisinnaanermullu periarfissat 

1. Qinnuteqaammut ilanngussaq 2 naapertorlugu angallannermi suliassat saqqummiun-

neqartut ilaasa kisimik akuerineqarsinnaanerannut periarfissat sukumiinerusumik al-

laaserineqarnissaat ataatsimiititaliap kissaatigaa. Ataatsimiititaliap maluginiarpaa Dis-

ko Line-ip neqeroorutaani saqqummiunneqartumi nunatta Kujataa Qeqertarsuullu Tu-

nua ataatsimut pineqartut. Ataatsimiititaliaq isumaqarpoq tamanna isummernissamut 

tunngavissiamut piareersarluagaanngitsumut ersiutaasoq, isumaqarlunilu tamanna 

sakkortuumik isorineqartariaqartoq. Neqeroorutit assigiinngitsut akornanni arlaa-

tigut suliassat ingerlanneqarnissaat isumaqatigiissutissatigullu pituttuisunik allanik 

ataqatigiittoqarpa? 

2. Teknikikkut, ulluinnarni ingerlatsinissaq eqqarsaatigalugu aningaasatigullu periarfis-

saqarpa assersuutigalugu kiffartuunneqarnissamik isumaqatigiissutit atuuttut tamarmik 

ilaannaasaluunniit ukiumik ataatsimik sivitsornissaannut, soorlu tamanna siusinne-

rusukkut 2010-mi atorneqarsimasoq, taamanikkut isumaqatigiissutit ukiunik marlun-

nik sivitsorneqarmata Angallanneq pillugu isumalioqatigiissitap sulinerata naammas-

sineqaqqaarnissaa kissaatigineqarmat (Aningaasaqarnermut Ataatsimiititaliap suliaa 

10-501)?  

3. Ataatsimiititaliaq Naalakkersuisut ataatsimut inassuteqaataannik itigartitsissagaluarpat 

tamanna aningaasatigut ulluinnarnilu suliassat eqqarsaatigalugit sunik kinguneqassa-

va?  

4. Ataatsimiititaliaq aalajangerpat assersuutigalugu ulloq 15. november 2012 missaanni 

2013-imut Aningaasanut inatsimmi angallannermut tunngasunut aningaasaliissutinik 

nalinginnaasumik qaffaanermut atatillugu aatsaat angallanneq eqqarsaatigalugu isu-

maqatigiissutit akueriniarlugit, tamanna sunik kinguneqarsinnaava? (Ataatsimiititaliap 

ilisimaaraa Nunatta Karsiata akiliisinnaassuseqarnera ukiuni makkunani tatisimane-

qartoq, ilaatigut inuiaqatigiit ukioqassutsikkut katitigaanerata allanngoriartornera pis-

sutigalugu siunissami ukiumut 1 milliard kr. tikillugit aningaasartuuteqarnerusalernis-

saq naatsorsuutigineqartariaqarluni, taamaattumillu suliassaqarfimmi matumani ani-

ngaasaliissutinik qaffaasoqassappat tamanna angujuminaassalluni suliassaqarfinni al-

lani taamaaqataanik sipaaruteqartoqanngippat). 

5. Angallannermi suliassat ilanngussami 2-mi taaneqartut skemanngorlugit takussutissia-

rineqarnissaat kissaatigineqarpoq, nalunaarlugu Naalakkersuisut suliassat ataasiakkaat 

tamaasa eqqarsaatigalugit angallannikkut isumagineqarneq ullumikkut pissutsinut sa-

nilliullugu pitsanngoriartussatut, ajorseriartussatut imaluunniit allannguteqassan-

ngitsutut nalilerneraat.  

 

Kujataani angallannermi suliassat 

6. Ataatsimiititaliap ilisimaaraa Air Greenlandip qangali nalunaarutigereeraa ingerlat-

seqatigiiffiup qulimiguuliutai S-61-it marluk 2012/13-imi ukiut nikinneranni ilaasunik 

assartuinermut atorneqarunnaassasut. Ataatsimiititaliamili isumaliutigineqarpoq ullu-

mikkut atugassarititaasut naapertorlugit nunatta Kujataani S-61-it atorneqaannarsin-

naanissaat, tassunga ilanngullugu minnerunngitsumillu ujaasisarnernut annaassiniart-

arnernullu upalungaarsimanermut atatillugu. Ataatsimiititaliap taamaattumik Naalak-

kersuisut qinnuigaat pisortatigoortumik Air Greenlandimut attaveqaqqullugit atorun-

naarsitsiartuaarnerup ingerlasup taamaatiinnarneqarnissaanut kinguartinneqarsinnaa-

neranulluunniit periarfissat oqallisigineqarnissaat siunertaralugu. Ataatsimiititaliap 

kissaatigaa makku pillugit aalajangersimalluinnartunik paasissutissinneqarnissani kis-

saatigaa, 1) ataatsimiititaliap kissaataa qanoq piviusunngortinneqarsinnaanersoq, aam-

ma 2) tamanna ukiumut qanoq akeqassanersoq, aamma 3) tamanna qanoq aningaasa-

lersorneqarsinnaanersoq, ass. suliassaqarfinni allani aningaasaliissutit annikillisinneri-

sigut, kiisalu 4) S-61-it, kingoraartissianik pissarsisoqarsinnaappat malittarisassallu 

atuuttut malillugit aserfallatsaalineqarsinnaappata, atorneqarnerisa sivitsorneqarnerat 

sillimaniarneq eqqarsaatigalugu aporfissaqarnersoq. 

7. Nunatta Kujataani ilaasunik angallassineq eqqarsaatigalugu kiffartuunneqarnissamik 

isumaqatigiissutip ass. ukiumik ataatsimik sivitsorneqarsinnaaneranut teknikikkut al-

latigullu periarfissaqarpa, tamaani angallannikkut suliassaq eqqarsaatigalugu nutaamik 

neqerooruteqartitsinissaq siunertaralugu qulimiguulimmillu allamik nutaamik S-61-ip 

taartissaanik ass. EC225 Super Pumamik atugaqalernissaq tunngavigalugu? 

8. Ataatsimiititaliap kissaatigaa nunatta Kujataani angallannikkut aaqqiissutissatut ma-

tumani siunnersuutigineqartoq eqqarsaatigalugu suliffeqarfinnik annaasaqarnissaq pi-

lersitsinissarlu erseqqinnerusumik sukumiinerusumik ataatsimut nalilersueqqissaar-

toqarnissaa. Ataatsimiititaliaq ilaatigut paasissutissinneqarsimavoq S-61 atorunnaassa-

galuarpat Air Greenlandimiit inuit 30-70 soraarsinneqarumaartut. Tamatumani ilaa-

tigut pineqarput timmisartortartut, saqisut, mittarfinni sulisut minnerunngitsumillu 

teknikikkut sulisut, immikkut ilisimasaminnik qulimiguulinni allani angallannerul-

luunniit allanngortinneqarnerata malitsigisaanik suliffissani allani pilersinneqartuni 

atuisinnaajunnaartussat. 

9. Siuliani apeqqummut nangissutitut kissaatigineqarpoq paasissutissiissutigineqassasoq 

suliassamik isumaginnittussatut siunnersuutigineqartoq qularnaatsumik Air Green-

landimit soraarsitaasussat ilaannik/amerlanernik tigusisinnaassanersoq? 

10. Naalakkersuisunut ilaasortamit oqaatigineqarpoq angallannikkut aaqqiissutissatut si-

unnersuutigineqartukkut ataatsimut isigalugu nunatta Kujataani ilaasoqarsinnaassuseq 

annertunerulissasoq. Tamanna ilumoorpoq qulimiguulinni umiarsuarnilu inissat katil-

lugit qiviaraanni. Ataatsimiititaliarli isumaqarpoq taakku naammannersut qularnartoq. 

Taamaalilluni sikorsuit nalaanni taamaallaat qulimiguulinnik pisariaqartitsisoqartar-

tussaanngilaq, kisiannili aamma piffissani ukiukkut kangerluit sikusimatillugit taa-

matut qularnanngitsumik aamma pisariaqartitsisoqartartussaalluni. Assertuutigalugu 

ukioq manna Tunulliarfik qamutinit assakaasulinnit angallavigineqarsinnaasumik uki-

ukkut sikoqarsimavoq. Taamatuttaaq ukiukkut sikuunerani sikorsuaqarneranilu naatso-

rsuutigineqartariaqarpoq qulimiguullit ulikkaaqqajuartarnissaat,taamaalilluni annilaa-

ngatigineqarsinnaalluni taamani angallassisinnaassuseq ilumut naammassanersoq. Ta-

manna tunngavigalugu kissaatigineqarpoq ataatsimut nalilersorneqassasoq nunatta Ku-

jataani angallannikkut suliassaq qanoq naammassiniarneqartassanersoq ukiup qanoq 

innerinut assigiinngitsunut agguataarlugu (soorlu ass. aasakkut/sikorsuaqarnerani/u-

kiukkut sikuunerani il.il.). 

11. Nunatta Kujataani angallannikkut ingerlassisoqarpa tamaanik angallanikkut suliassami 

isumaginnikkumasinnaasunik? 

12. Ataatsimiititaliamut ilaasortat arlallit isumaqarput angallannikkut aaqqiissutissatut si-

unnersuutigineqartoq isumannaallisaaneq eqqarsaatigalugu naammaginanngilluin-

nartoq. Tamatumunnga pissutaatinneqarpoq qulimiguullit mikinerusut nutaat eqqar-

saatigalugit taakkununnga isumannaallisaanikkut piumasaqaatit annikinnerummata 

taamatullu aamma ujaasinissamut annaassiniarnissamullu upalungaarsimanermut 

SAR-imut atorneqarsinnaanngimmata. Naalakkersuisut isumaqarpat taamatut ernum-

mateqarneq pissutsit eqqarsaatigalugit tunngavissaqartoq?  

 

Kommuninik suliniaqatigiiffinnillu peqataatitsineq 

13. Ataatsimiititaliaq isumaqarpoq suliami aalajangiisoqartinnagu najukkani ataasiakkaani 

susassaqartut amerlanerusut akuliutsinneqarnissaat pisariaqartoq. Ataatsimiititaliap 

taamaattumik Naalakkersuisut qinnuigaat angallannikkut aaqqissutissatut siunner-

suutinut saqqummiunneqartunut kommunalbestyrelsinit sisamanit tamanit oqaase-

qaammik pissarsiniaqqullugit. Tamanna pisariaqarpoq atortussat paasissutissallu Ani-

ngaasaqarnermut Ataatsimiititaliamut tunniunneqartut assingisa kommuninut nassiun-

neqarnerisigut, pisariaqarpat paasissutissat suliffeqarfiit akunnerminni unammilleqa-

tigiinnerannut sunniuteqarsinnaasut titarlugit ilisarsaajunnarsillugit. Tamatumani akis-

sutisiarineqartut Aningaasaqarnermut Ataatsimiititaliamut nassiuteqquneqarput pisari-

aqarpat Naalakkersuisunit oqaaseqaatitalerlugit. Pissutsit eqqarsaatigalugit tusarniaa-

nermi piffissarititaasartut eqqarsaatigalugit kommuninit nalinginnaasumik piuma-

saqaataasartut isiginiarneqarsinnaanatillu isiginiarneqannginnissaat suliami matumani 

pisariaqarpoq. 

14. Ataatsimiititaliap taamatuttaaq kissaatigaa minnerunngitsumik nunatta Kujataa eqqar-

saatigalugu Visit Greenland A/S-imiit takornariaqarnermut sunniutaasinnaasut eqqar-

saatigalugit, taamatuttaaq Sulisitsisut Peqatigiiffiannit inuussutissarsiornermut sunni-

utaasinnaasut eqqarsaatigalugit naliliinernik pissarsiniartoqassasoq. 

 

Pissutsit allat 

15. Nunarput ataatsimut isigalugu assartuisarnerup aaqqissuussaanera eqqarsaatigalugu 

angallanneq eqqarsaatigalugu isumaqatigiissutissatut missingiutit piffissaq ungasinne-

rusoq eqqarsaatigalugu sunniutigisinnaasaasa nalilerneqarnissaat kissaatigineqarpoq. 

Tamatumunnga atatillugu kissaatigineqarpoq ilisimatitsissutigineqassasoq angallanneq 

eqqarsaatigalugu isumaqatigiissutissat matumani pineqartut taamatut isikkoqartillutik 

aningaasaqarniarnikkut ingerlatsinerup pitsaanerusumik attanneqarsinnaaneranut si-

uarsaataasinnaanersut? 

16. Angallanneq pillugu isumalioqatigiissitap sulisimanera kiffartuunneqarnissamik isu-

maqatigiissutissatut missingiutinut saqqummiunneqartunut arlaatigut sunniuteqarsi-

mava? 

17. Ataatsimiititaliap isummernissaanut pingaaruteqarsinnaasunik allanik Naalakkersuisut 

ilisimatitsissuteqarsinnaappat? 

 

Aningaasaqarnermut Ataatsimiititaliap aalajangernera 

Qulaani allassimasutut paasinnilluni inassuteqaammut isummernissani Aningaasaqarnermut 

Ataatsimiititaliap kinguartippaa. 

 

Qulaani apeqqutinut Naalakkersuisut akissutaat piffissaq siulleq atorlugu kalaallisut qallunaa-

tullu nassiuteqquneqarput qarasaasiakkut assilinera nch@ina.gl-imut ilanngullugu.  

 

 

Aningaasaqarnermut Ataatsimiititaliaq sinnerlugu 

 

Olga P. Berthelsen 

Siulittaasup tullia 

mailto:nch@ina.gl

